BUDIMO BOLJI!

Neka je hvala Allahu, dž.š., Gospodaru svih svjetova, Koji je Neovisan o nama, dok smo mi ovisni o Njemu. Neka su salavat i selam na Poslanika Muhammeda, s.a.v.s., koji nas je kao leptire tjerao od vatre, kako ne bismo u nju upali i izgorjeli.
Braćo moja u Dini Islamu! Evo, nakon tri sedmice pauze ponovo smo u našoj džamiji da lagano privedemo kraju ovu 2020. godinu, za koju bismo sigurno voljeli da se nikad nije ni pojavila ili da smo je barem preskočili, jer je ona u odnosu na 2019. godinu svima nama došla kao uvreda. Naravno, zahvalni smo Dragom Allahu što nam je dao da je eto (sa lakšim ili težim posljedicama) preživimo, ali smo i u bojazni da bi slijedeća 2021. godina možda mogla da bude još i gora. 
Jer, situacija koja nas prati negdje od polovine marta prijeti da će da uništi: privredu, male i srednje firme, mnoge poslodavce, turizam, kulturu, sport, religiju, kao i mnoge druge vrijedne stvari, koje čine i krase naše živote. Mnoge stvari će zaista i uništiti i mi to, jednostavno, ne možemo spriječiti, jer one nisu pod našom kontrolom. 
Međutim, neke stvari su još uvijek u našim rukama i zato bismo za njih morali da damo sve od sebe kako bismo ih zaštitili i sačuvali. Jedna od tih stvari jesu naši međusobni odnosi. Odnosi između roditelja i djece, između supružnika, između prijatelja, između rođaka, između komšija, između džematlija...
U tom smislu nam poruke iz sure El-Hudžurat, ako ih prihvatimo i primijenimo, mogu dosta pomoći. Naš Gospodar, između ostalog, poručuje:
''O vjernici, ako vam kakav griješnik vijest kakvu donese, dobro je provjerite, da u neznanju ne biste kome štetu nanijeli, pa da se onda kajete zbog toga što ste uradili.'' 
Bez obzira ko nam donosi vijest, ovo je vrijeme kada, zahvaljujući dobro razvijenoj tehnologiji, informacije mogu vrlo lahko da se provjere. Zato, nikada ne treba ''letiti pred rudu'', pa prebrzo donositi zaključke i povlačiti teške poteze, jer to može da ima teške posljedice i za pojedinca i za društvo. Također, u tom mnoštvu informacija treba primjetiti i izdvojiti one koje se ne tiču nas direktno. Takve informacije je bolje pustiti i ne provjeravati. Radi boljeg sna.
 Na taj način ćemo izbjeći da budemo od onih koje Dragi Allah spominje u slijedećem ajetu: ''O vjernici, neka se muškarci ne rugaju drugim muškarcima, možda su oni bolji od njih, a ni žene drugim ženama, možda su one bolje od njih. I nemojte kuditi jedni druge i nemojte jedni drugima davati ružne nadimke!'' 
U ovom ajetu na sav glas odzvanja poruka: ''Čuvajte jezik! Jer jezik može da proždere mnogo više vaših dobrih djela nego što to možete i da zamislite, a mukom ste se mučili da ih steknete. Kao što može da spali i uništi mnogo više vaših dobara nego što to može da učini vatra.'' 
A šta tek reći za slijedeći ajet?
''O vjernici, klonite se brojnih sumnji, jer su zaista neke sumnje grijeh. I nemojte špionirati jedni druge i nemojte jedni druge ogovarati...'' 

Braćo vjernici! Niti je svaki grijeh jednako težak, niti je svaka bolest jednako opasna. Zato, nemojmo srljati u grijehe, a ako smo bolesni, potražimo lijek – prvenstveno u Kur'anu. Čuvajmo svoje međusobne odnose i popravljamo ih, koliko god nam to dopuštaju naše okolnosti kao i ova situacija u kojoj se nalazimo!
Za kraj, prisjetimo se zlatnog pravila iz 11. ajeta sure Er-Ra'd: ''Allah neće promijeniti stanje jednog naroda, sve dok taj narod ne promijeni samoga sebe.'' 
Ako želimo da nam bude bolje i da nam, prije svega, 2021. godina bude bolja, onda se moramo potruditi da mi postanemo bolji, odnosno, da svako od nas pojedinačno bude bolji. Bolji vjernik, bolji muž, bolji sin, bolji otac, bolji prijatelj, bolji rođak, bolji komšija, bolji džematlija...
 Molim Dragog Allaha da nas udruži u svakome dobru i da od nas odstrani sve ono što nas razdvaja. Amin.
